
NASIONAL KES POLITIK PENDIDIKAN WILAYAH

'Vaksinasi seramai mungkin penduduk
jadi keutamaan'
Mohd Iskandar Ibrahim - Ogos 10, 2021 @ 6:18pm
mohd_iskandar@bh.com.my

Penduduk sekitar Kuala Perlis menerima suntikan vaksin pada Program Vaksinasi
COVID-19 Khas tanpa janji temu. - Foto NSTP/Luqman Hakim Zubir

KUALA LUMPUR: Suntikan imunisasi COVID-19 kepada seramai mungkin
penduduk negara ini perlu menjadi keutamaan kerajaan berbanding
pemberian dos penggalak.

Penasihat Khas (Sains) kepada Menteri Sains, Teknologi dan Inovasi, Prof
Madya Dr Mohd Ghows Mohd Azzam, berkata ini kerana kumpulan pakar
mengakui data berhubung suntikan penggalak itu amat lemah ketika ini.

"Adakah ia (dos penggalak) berkesan? Mungkin ya. Adakah ia penting
sekarang? Belum lagi. Keutamaan perlu diberikan kepada mereka yang
belum menerima suntikan vaksin.

"Usaha perlu dibuat untuk memastikan lebih ramai menerima vaksin.
Mungkin suntikan dos penggalak boleh difikirkan selepas memperoleh
vaksin dan data mencukupi," katanya menerusi beberapa ciapan di
Twitter.

Mohd Ghows berkata, pemberian suntikan dos penggalak kepada individu
yang sudah memiliki perlindungan menerusi vaksinasi tidak harus
diutamakan berbanding mereka yang belum menerima sebarang vaksin
COVID-19 kecuali dalam keadaan tertentu.

Jelasnya, walaupun vaksinasi menunjukkan berlakunya penurunan
antibodi, memori sel B dan T akan tetap wujud.

"Saintis kini sedang berusaha mencari hubung kait perlindungan berkaitan
meneutralkan tahap antibodi yang diperlukan.

"Ini termasuk mengapa ujian antibodi untuk orang ramai tidak digalakkan,"
katanya.

Menteri Penyelaras Program Imunisasi Covid-19 Kebangsaan (Pick),
Khairy Jamaluddin, sebelum ini dilaporkan berkata kerajaan belum
membuat keputusan berhubung pemberian suntikan dos penggalak
setakat ini.

Ini kerana kerajaan masih lagi menunggu syor daripada kumpulan pakar
berhubung perkara itu.

Bagaimanapun, pakar virologi berpandangan kerajaan perlu memikirkan
persiapan memberi suntikan 'booster' atau penggalak vaksin COVID-19
berikutan kemungkinan virus itu mengalami mutasi dan kemunculan
varian baharu berdasarkan perkembangan jangkitan di seluruh dunia.

